
1 Hyrje

Reforma në Administratën Publike (RAP) është një nga reformat thelbësore të ndërmarra vitet e fundit në Shqipëri duke qënë se përfaqëson parakushtin kryesor për funksionimin e një qeverisjeje demokratike, transparente dhe eficiente. Implementimi I duhur dhe strategjik I kësaj reforme mund të sjell përmirësimin e dukshëm transformues të vendit në një shtet funksional dhe në shërbim të qytetarëve të tij. 

Në Shqipëri, po të konsiderojmë harkun kohor pas të 90-ave, mund të themi se Administrata Publike si aparat ka pësuar humbje të mëdha njerëzore dhe strukturore pasi është shëndrruar në një instrument të transizionit politik, pre e partive politike dhe mjet presioni i mandateve qeveritare. Ka qenë pikërisht paqëndrueshmëria e Administratës Publike që ka ulur ndjeshëm për të mos thënë në mënyrë drastike besimin e qytetarëve në mirëfunksionimin e shtetit dhe në ofrimin e shërbimeve cilësore. Ndjenja dhe qasja se Administrata Publike nuk është në shërbim të qytetarit është ngulitur gjerësisht në shoqërinë shqiptare dhe do të duhet më shumë se një reformë thelbësore për të ndryshuar këtë perceptim negativ
. 

Përpjekjet për fillimin e një reforme të Administratës Publike kanë filluar pothuajse dy dekada më parë, duke u konkretizuar më pas me hartimin e një strategjie ndërsektoriale 2009- 2013 për të cilën nuk u morën masat e duhura dhe si pasojë implementimi nuk pati rezultatet e pritura
. Një nga elementët kryesorë që mungonte në strategjinë 2009- 2013 ishte garantimi i transparencës mbi vendimmarrjet në proces, konsultimi i tyre me grupet e interesit dhe mos informimi i publikut. 

Pas zgjedhjeve të vitit 2013, Qeveria mori vendimin e ngritjes  së një Ministrie të posaçme për monitorimin dhe zbatimin e Reformës në Administratën Publike, Ministria e Inovacionit dhe Administratës Publike, e cila avancoi plotësimin e kuadrit ligjor në bazë të rekomandimeve të SIGMA-s
 si dhe përgatiti draftin e Strategjisë Ndërsektoriale të Administratës Publike 2015-2020. Ky dokument u miratua me Vendimin e Këshillit të Ministrave Nr. 319, datë 15.04.2015 dhe kishte si qëllim të shërbente si instrument planifikimi dhe monitorimi me qëllim krijimin e një administrate të qëndrueshme dhe të aftë për të përballuar sfidat e zhvillimit të vendit dhe prioritetet e anëtarësimit në BE
. Kjo strategji përpos plotësimit të kuadrit ligjor dhe koordinimit më efiçent mes institucioneve kishte si qëllim edhe rritjen e transparencës në bazë të vlerësimit dhe monitorimit të strategjisë mbi bazën e rezultateve vjetore dhe rekomandimeve të SIGMA-s. 
Duke konsideruar ecurinë dhe progresin e RAP në një periudhë 10-vjecare, shihet me interes analiza e kontributit që kjo reformë ka dhënë në përmirësimin zbatimit të parimeve të mirëqeverisjes, veçanërisht atë të transparencës, si një shtyllë thelbësore për ngritjen e një sistemi shtetëror funksional në shërbim të qytetarëve. Në këtë kontekst, Strategjia Ndërsektoriale 2015-2020 përmban disa prioritete ndër të cilat evidentohet edhe integrimi i praktikave transparente, ngritja e një mekanizmi monitorimi gjithëpërfshirës nëpërmjet indikatorëve realë si, informimi i publikut nëpërmjet platformave elektronike dhe online, konsultimi i akteveligjore etj. Në këtë ese do të përpiqemi të analizojmë pikërisht instrumentet e transparencës të lartpërmendur si dhe përmirësimin e tyre në kohë, duke marrë si referencë vitet 2015- 2017. 
Strategjia ndërsektoriale në Administratën Publike 2009- 2013 në kuadër të garantimit të parimit të transparencës parashikonte llogaridhënie, monitorim dhe analiza vlerësuese ne bazë indikatorësh periodik (vjetor), në bashkëpunim të ngushtë me shoqërinë civile. Në tabelën përmbledhëse të treguesve në bazë të të cilëve do të monitorohej zbatimi dhe do të behej raportimi vjetor i strategjisë, ka një tregues specifik “Transparenca, konsultimi dhe përfshirja” i cili parashikonte nëntreguesit në vijim: ekzistenca e njësive informuese, llojet e materialeve informuese, numri i aktivitete konsultuese me publikun, ekzistenca e struktura vendimmarrëse me grupet e interesit, rastet e përdorimit të metodologjisë së Vlerësimit të Impaktit Ligjor (RIA)
 etj.
Lidhur me këtë tregues, në bazë të raporteve vjetore të publikuara në vitet 2009- 2013
, mund të evidentojmë një progres të ngadaltë në zbatimin e nëntreguesve të mësipërm të cilët përqendrohen kryesisht në disa takime konsultative vjetore me grupet e interesit për draft ligjet e nëpunësit civil, publikimin e broshurave dhe ndërtimin e një faqeje të re interneti për të ofruar një akses më të shpejtë për qytetarët. Megjithatë, në të gjitha raportet vjetore, nuk ka një ndjekje sistematike dhe vlerësuese të treguesit “Transparenca, konsultimi dhe përfshirja”. Gjithashtu, raportimet fokusohen më tepër në detaje teknike të brendshme dhe nuk kanë si prioritet dhënien e informacionit të dobishëm për qytetarët në lidhje me impaktin që ka legjislacioni në përmirësimin e efiçencës së administratës, përforcimin e transparencës apo cilësinë e shërbimeve ndaj qytetarëve. 
Këto problematika përmenden gjithashtu edhe në progres raportin e Komisionit Evropian te vitit 2013: “Kapacitetet e dobëta analitike dhe qarkullimi i stafit të lartë në ministritë e linjës, së bashku me transparencën e pamjaftueshme dhe konsultimin me palët e interesuara vazhdojnë të pengojnë procesin e hartimit legjislativ. Duhet të përmirësohet vlerësimi i impaktit rregullator si edhe zbatimi dhe monitorimi i legjislacionit të miratuar”
. 
Në vitin 2014 u hartua drafti i strategjisë së re për reformën në administratën publike që kishte si qëllim zgjerimin e kuadrit strategjik për reformën në administratën publike. Strategjia e re përfshinte jo vetëm organizimin e administratës publike, politikë-bërjen, por edhe qeverisjen elektronike, një risi në kuadër të reformës. 
Në krahasim me strategjinë e mëparshme, Strategjia Ndërsektoriale e Administratës Publike 2015-2020, ka ofruar një pasqyre më konkrete të objektivave dhe aktiviteteve kryesore (të ndara sipas objektivave) të shoqëruara gjithashtu me një buxhet të caktuar financiar dhe një afat përfundimtar realizimi. Ndër objektivat kryesorë evidentohen disa që lidhen në mënyrë të drejtpërdrejtë me transparencën si për shembull:

· Objektivi 2: Sistem transparent i hartimit të ligjeve, gjithëpërfshirës, i bazuar në politika dhe që siguron përafrimin me acquis;

· 2.c: Përqindja e akteve ligjore të cilat kanë kaluar një proces të gjerë konsultimi publik dhe provat e përfshirjes së publikut dhe aktorëve të interesuar në proces.
· Objektivi 3: Ndërtimi i një sistemi monitorimi dhe vlerësimi efikas të strategjive, programeve dhe kuadrit ligjor në fuqi, të mbështetur në: 1) mbledhjen e të dhënave, nëpërmjet një procesi asnjëanës dhe transparent, për hartimin dhe zbatimin e strategjive, programeve dhe legjislacionit, si dhe 2) në hartimin e analizave për vlerësimin e efekteve të krijuara nga zbatimi.;

· 3.c: Numri i konsultimeve/prezantimeve publike të mbajtura për diskutimin e raporteve vlerësuese dhe monitoruese.
· Objektivi 5: Shërbime publike të përmirësuara, të aksesueshme, dhe të integruara duke reduktuar mundësitë për korrupsion dhe forcimin etikës në ofrimin e shërbimeve publike.
· 5.a: Numri i sporteleve me standard te përmirësuar të shërbimit në institucionet qendrore dhe degët e tyre. Numri i shërbimeve të ofruara në qendrën me një ndalesë.

· 5.b: Numri i sporteleve unike të krijuara në institucionet e pushtetit vendor.
· Objektivi 8: Procedura të thjeshtuara për ofrimin e shërbimeve, duke lehtësuar komunikimin me publikun dhe shmangur korrupsionin;

· 8.a: Numri i shërbimeve të ofruara publikut pas thjeshtimit të procedurës;

· 8.b: Niveli (%) i kënaqësisë së publikut për cilësinë e ofrimit të shërbimeve;
· Objektivi 9: Zhvillimi i një infrastrukture TIK të aftë për të mbështetur veprimtaritë e përditshme të administratës publike dhe rritjen e efiçensës duke ulur kohën për të aksesuar, përpunuar dhe transmetuar informacionin ndërsa përmirësohet rrjedha e informacionit.

· 9.a: Krijimi i sistemeve te reja It për ofrimin e shërbimeve dhe numri i shërbimeve të ofruara në formë elektronike
.
2 Analiza e raportimit në bazë të objektivave që lidhen me transparencën
Duke u bazuar në objektivat e parashtruar më sipër, janë marrë në analizë raportet vjetore te viteve 2015, 2016 dhe 2017 që monitorojnë dhe vlerësojnë zbatimin e strategjisë dhe masat e marra për realizimin e objektivave. 

Në këtë dokument është analizuar monitorimi i 5 objektivave që lidhen ngushtë me transparencën, për të parë progresin e tyre si dhe për të hartuar rekomandime në bazë të rezultateve të tre viteve referencë. 

Sipas tabelës së mëposhtme është bërë një evidentim i raportimit të 5 objektivave si dhe të progresit të tyre në bazë të indikatorëve. Tabela përmbledhëse me të dhënat shërben për të bërë një krahasim të thjeshtë të ecurisë së tyre. 

	Objektivi
	
	2015
	2016
	2017

	Objektivi 2
	2.c
	97% e akteve ligjore te konsultuara me publikun dhe aktoret e interesuar në proces. Cilësia e procesit të konsultimeve vlerësohet të jetë në nivelin 5,25 pikë nga 8 pikë (vlerësimi maksimal).
	Regjistri Elektronik për Njoftimin dhe Konsultimin Publik (RENjK) i aksesueshëm në linkun ëëë.konsultimipublik.gov.al.

84% e akteve ligjore janë konsultuar me publikun. Nga 63 ligje që kanë qenë subjekt i ligjit “Për njoftimin dhe konsultimin publik”. 53 prej tyre janë konsultuar, 

Cilësia e procesit të konsultimeve vlerësohet të jetë në nivelin 6,17 pikë nga 8 pikë (vlerësimi maksimal) 
	88% e akteve ligjore janë konsultuar me publikun. Nga 33 akte ligjore të miratuara ( 7 Strategji/Plane Veprimi dhe 26 projektligje), 29 i janë nënshtruar procesit të konsultimit publik.

Cilësia e procesit të konsultimit publik vlerësohet në nivelin 5.15 pikë. Shënohet ulje si në përqindjen e ligjeve të konsultuara si në cilësinë e procesit të konsultimit.



	Objektivi 3
	3 c
	Ka filluar procesi i monitorimit të strategjive. Vetem 10% e raporteve monitoruese për strategjitë e rëndësishme të hartuara dhe publikuara në vitin 2015 është realizuar.

Numri i përgjithshëm i raporteve të monitorimit të vëna në dispozicion të publikut nëpërmjet

publikimit në faqen e internetit të Qeverisë për vitin 2015 është 4. 

Dy mekanizma elektronike monitorimi:

Microsoft Project Management

E-Aktet

Në punë e sipër:

· Sistemi i Menaxhimit dhe Monitorimit te Korrespondencës Shkresore;

· Sistemi i monitorimit të shkallës së realizimit të angazhimeve të programit të qeverise;

· Sistemi i integruar i monitorimit të menaxhimit të cilësisë (integrohen të dhëna nga të katërt sistemet e përmendura më sipër si dhe do të aplikohen analiza të sofistikuara.
	24% e raporteve monitoruese për strategjitë e rëndësishme është hartuar dhe publikuar në vitin 2016 krahasuar me 10% në vitin 2015.


	Krahasuar më vitin 2015 që ka qenë edhe viti bazë, treguesi ka pësuar rritje me 1 pikë.

Gjatë vitit 2017 janë hartuar dhe miratuar pas një procesi konsultimi 5 Raporte monitorimi.

	Objektivi 5
	5 a
	15 sportele me standard të përmirësuar të shërbimit në institucionet qendrore dhe degët e tyre

nën administrimin e ADISA-s.

-51 shërbime të ofruara me standardin e përmirësuar.
	15 sportele me standard të përmirësuar të shërbimit në institucionet qendrore dhe degët e tyre nën administrimin e ADISA-s.

206 shërbime të ofruara me standardin e përmirësuar. (52 shërbime të ZVRPP Tiranë dhe Kavajë, 1 shërbim të FSDKSH, 67 shërbime të ISSH, 64 shërbime të QKB dhe 22 shërbime të DPGJC
	Gjatë vitit 2017 janë hapur Qendrat e Integruara ADISA Krujë, Fier dhe Gjirokastër.

Është krijuar aplikacioni “ADISA Mobile App”;

496 shërbime të 17 institucioneve publike;



	
	5 b
	5 sportele unike janë krijuara në institucionet e pushtetit vendor deri në fund të vitit 2015.
	5 sportele unike janë krijuara në institucionet e pushtetit vendor deri në fund të vitit 2016.
	11 sportele unike janë krijuara në institucionet e pushtetit vendor deri në fund të vitit 2017

	Objektivi 8
	8 a
	1 sistem IT- i pilotuar - projekti ERDMS në 4 institucione qendrore dhe 129 shërbime të reja të ofruara në formë elektronike në portalin qeveritar e-albania.
	Hartimi dhe miratimi i shërbimeve me procedura te thjeshtëzuara është në proces në kuadër të riinxhinierimit
	ADISA ka standardizuar një total prej 128 formularësh për 301 shërbime publike për disa institucione46, si dhe ka përpiluar një total prej 562 Kartela Informative të shërbimeve publike

qëllim informimin e qytetarëve mbi mënyrën e aplikimit, dokumentet e kërkuara për aplikim, tarifat, afatet etj.

Numri faktik I shërbimeve të ofruara është ende 0. 

	
	8 b
	11.04% është shkalla e kënaqësisë së qytetarëve përfitues.

247 është numri i ankesave të depozituara pranë Komisionerit Për të Drejtën e Informimit prej të cilave 

102 inspektime pranë Autoriteteve Publike me synim verifikimin e ankesave të depozituara.

0.2 është indeksi i sanksioneve të vëna gjatë vitit kundrejt inspektimeve.
	51% e personave të cilët kanë kontaktuar institucione të qeverisjes qendrore kanë deklaruar se janë "Deri diku të kënaqur" ose "Shumë të kënaqur" me të gjithë përvojën e procesit të shërbimit.

684 ankesa janë shqyrtuar në vitin 2016
	Të dhëna të disagreguara në bazë qytetesh. Tendencë në rritje e shkallës së kënaqësisë së qytetarëve.

560 ankesa, prej të cilave 395 janë zgjidhur me ndërmjetësim. Për 66 ankesa, Komisioneri është shprehur me “Vendim”.

560 ankesa janë shqyrtuar për vitin 2017.

Janë realizuar realizuar 94 hetime administrative. 

	Objektivi 9
	9 a
	765 shërbime elektronike të ofruara nëpërmjet portalit e-albania për qytetarët, bizneset, zyrtarët qeveritarë.


	e-albania është pasuruar me 217 shërbime të reja elektronike të nivelit 3 dhe 4 sipas klasifikimit të UNPAN 2014, duke arritur një total prej 465 shërbimesh elektronike..
	4 Sisteme të përmirësuara të IT-së për ofrimin e shërbimeve 


Në bazë të raporteve, gjatë viteve 2015-2016-2017 vihen re faktet e mëposhtme:

1. Për realizimin e objektivave të mësipërm është përqafuar qasja elektronike në mënyrë që të lehtësohet aksesi dhe të sigurohet informimi nëpërmjet platformave të ndryshme. Megjithatë, shihet se numri i përdoruesve është ende i ulët kjo edhe sepse qytetarët nuk kanë besim dhe  janë ende të prirur të vizitojnë personalisht institucionet për të zgjidhur edhe çështjet më të thjeshta administrative. 
2. Konsultimet publike me grupet e interesit janë rritur dhe pjesa më e madhe e vendimeve konsultohen gjerësisht. Nëpërmjet faqes së posaçme të internetit www.konsultimipublik.gov.al. është bërë i mundur jo vetëm aksesi ndaj draft ligjeve dhe strategjive për secilin Ministri por edhe informimi mbi zhvillimin e takimeve. Në parim në faqe ofrohet mundësia e konsultimit të dokumenteve pas takimit me ekspertët e fushës, por fatkeqësisht, të gjithë dokumentet e publikuara në këtë faqe nuk janë të disponueshme online. Gjithashtu, në raport me publikimet e draft ligjeve apo strategjive për konsultim, numri i dokumenteve të konsultuar është krahasimisht shumë i ulët (3 linqe të publikuara - prej të cilëve 3 të pa disponueshëm). 
3. Hapja e sporteleve unike në qytete të ndryshme të vendit ka lehtësuar dhe thjeshtuar ndërveprimet me qytetarët, kjo ka bërë të mundur gjithashtu edhe decentralizimin e shërbimeve ku qytetarët nuk duhet të udhëtojnë më deri në Tiranë për të zgjidhur problematikat e tyre ose për të përfituar një shërbim, në formën e one stop shop-eve. 
4. Sistemet elektronike kanë përqendruar një numër të madh shërbimesh për të evituar burokraci dhe hallka të panevojshme për qytetarët. E-Albania, Adisa Mobile APP, Publikimi i informacionit në faqet e ndryshme ëeb janë me padyshim instrumente të nevojshëm për sigurimin e transparencës, informimin dhe ofrimin e shërbimeve të ndryshme për qytetarët. Megjithatë, disa prej shërbimeve të ofruara nëpërmjet këtyre portaleve nuk janë ende plotësisht funksionalë dhe shpesh herë shkaktojnë probleme në ofrimin e informacionit të duhur apo orientimin e qytetareve për marrjen e shërbimit final. Portale të tilla janë promovuar gjerësisht nga Qeveria si të përfunduar dhe funksionalë për të gjitha shërbimet e përfshira dhe kjo sjell që në raportimet e publikuara të mos përmendet asnjë fakt, problematikë apo masë e marrë për përmirësimin e shërbimeve online. Meqenëse mirëfunksionimi  i këtyre mekanizmave është tej mase i rëndësishëm, është e nevojshme që në vitet e para të përdorimit të tyre të zhvillohen takime me grupet e interesit, por edhe me vetë qytetarët (fokus grupe) për të kuptuar nevojat për përmirësim apo problematikat e secilit shërbim të ofruar online. Gjithashtu, portali e-albania mund ti mbështesë qytetarët duke vendosur shërbimin e chat-it online për t’i ardhur në ndihmë në momentin e kërkesës së shërbimeve. 
5. Zyra e Komisionerit për të drejtën e informimit ka marrë një rol të rëndësishëm në monitorimin, trajtimin e ankesave, hetimin dhe sanskionimin e institucioneve, gjithashtu në bazë vjetore zyra e Komisionerit për të drejtën e informimit publikon raportin vjetor
 ku me anë të së cilit analizohet mbarëvajtja dhe problematikat që lidhen me transparencën e institucioneve. Një nga problematikat që haset shpesh nga institucionet ligj-zbatuese të vendit është se Ligji “Për të Drejtën e Informimit” bie ndesh me disa nga aktet ligjore që normojnë punën e këtyre institucioneve, aktet që normojnë informacionin e klasifikuar si dhe procedurat për deklasifikimin e tij, po ashtu edhe aktet që normojnë punën e sekretari arkivave. Këto ngërçe ligjore duhet të adresohen pasi ky fakt sjell edhe konfuzion për qytetarët si dhe i bën ata të mendojnë se institucioni nuk ka vullnet për t’i krijuar akses në informacion.

6. Vënia në dispozicion e të dhënave për qytetarët lidhur me dokumentet që kanë të bëjnë me shërbimin e gjendjes civile, është lehtësuar nga arritjet teknologjike, akses ky që u sigurohet në printimin e dokumenteve të tyre nëpërmjet portalit qeveritar unik e-albania. Nga një studim i kryer në terren vërejmë se natyra e kërkesave që adresohen nga shtetas të ndryshëm është komplekse dhe lidhet me vetë problemet që ky shërbim mbart nga e kaluara, sidomos me lëvizjen e pakontrolluar të shtetasve, regjistrimet e dyfishta që kanë rezultuar deri në pastrimin e tyre, etj. Shpeshherë kërkuesit keqinterpretojnë të drejtën për informim publik me mbrojtjen e privatësisë dhe të drejtën për akses vetëm në të dhënat personale të subjektit që përfaqësojnë, prandaj lipset që të ketë një ndërgjegjësim të publikut lidhur me të drejtën e qytarëve për informim.

Problematikat e evidentuara në lidhje me pushtetin vendor lidhen me faktin se ne disa bashki vërehen mungesa në hapjen me vonesë të faqes së internetit (disa bashki nuk kane akoma faqe interneti), mospublikimi i përditësuar i regjistrit te kërkesave dhe përgjigjeve ndaj qytetareve, mos publikimi i akteve ligjore e administrative, i vendimeve te këshillit bashkiak, planeve te zhvillimit ekonomiko-vendor etj.

3 Rekomandime 
Përsa më sipër rekomandimet për përmirësimin e aspektit të transparencës për realizimin e objektivave të Strategjisë së Administratës Publike 2015-2020 vijojnë si më poshtë:

1. Lidhur me analizën që i është bërë strategjisë ndërsektoriale të Administratës Publike, do të ishte me interes që përpos monitorimit të SIGMAs apo DAP, zbatimi i dokumentit të monitorohej çdo vit nga një organizatë joqeveritare shqiptare ose një ekspert i fushës lokal në mënyrë për të patur një qasje dhe një trajtim sa më konkret të problematikave që mund të krijohen. Implementimi i strategjisë dhe i vetë reformës duhet të jetë subjekt i takimeve konsultative vjetore me grupet e interesit, kjo për të krijuar edhe një lloj presioni për raportim real dhe të vazhdueshëm, si dhe për të përditësuar në kohë reale databazën me problematikat që duhen zgjidhur. 

2. Meqenëse platformat elektronike janë ende një risi për pjesën më të madhe të popullsisë dhe një pjesë e tyre nuk dinë as ti përdorin në mënyrën e duhur shërbimet e ofruara online, do të ishte e nevojshme të bëheshin spote të shkurtra shpjeguese/informuese si dhe fushata informimi në të gjithë vendin. Kjo do të ndihmonte në informimin dhe sensibilizimin e personave për të përdorur në masë platformat e vëna në dispozicion. Kjo mund të bëhet edhe duke përfshirë edhe të rinjtë (studentë që kanë nevojë të kryejnë praktikën pranë institucioneve shtetërore) që kanë dëshirë të punojnë në administratë në të ardhmen. Gjithashtu, në sportelet e zyrave ku ofrohen shërbime, është e nevojshme që të pozicionohet një flotë me të rinj e të reja, të shpërndarë në të gjithë vendin të cilët të mund të ndihmojnë qytetarët paraprakisht mbi funksionet e sporteleve dhe ti udhëzojnë e këshillojnë se si ta adresojnë problematikën e tyre në një mënyrë sa më efikase (kjo edhe për të shmangur burokracitë e rastit).
3. Është e nevojshme që faqja e konsultimit publik të pasurohet me informacion dhe me një databazë të gjerë dokumentesh për konsultim dhe të konsultuar në mënyrë që kushdo të ketë aksesin të shohë se çfarë konsultimesh/ komentesh dhe ndryshimesh janë integruar në versionin e miratuar të ligjeve apo strategjive. Gjithashtu Kuvendi i Shqipërisë, duhet ta thjeshtësojë faqen zyrtare të saj në internet në mënyrë që kushdo që është i interesuar të mund ta aksesojë informacionin në një kohë sa më të shpejtë dhe të thjeshtë të mundshme, pasi faqja aktuale ka shumë kategori e nënkategori të cilat, nëse nuk je vizitor i shpeshtë i saj, e bëjnë shumë të vështirë aksesin në informacionin e kërkuar. 
4. Sistemet elektronike, si psh. E-albania kanë arritur të grumbullojë dhe ofrojnë një gamë të gjerë shërbimesh online. Megjithatë, është e nevojshme të kryhen kontrolle të rregullta për funksionimin e secilit shërbim si dhe plotësimin e shërbimeve që nuk ofrohen plotësisht online pasi ky fakt shkakton konfuzion dhe demotivon qytetarët për përdorimin e platformës. Nëse një dokument mund të kërkohet online por nuk mund të tërhiqet po ashtu online duke e detyruar qytetarin të paraqitet gjithsesi në institucionin përkatës, shërbimi nuk ofrohet i plotë dhe mund të shkaktojë probleme për qytetarin. Gjithashtu për institucionet që ofrojnë shërbimet në platformën e-albania, duhet të kenë nga një pikë kontakti të posaçme për trajtimin e rasteve specifike/ problematikave me ofrimin e shërbimit online dhe asistencën për ofrimin e plotë të tij.  

